
    Azərbaycan tarixinə qızıl hərflərlə
yazılmış Vətən müharibəsi iştirak-
çıları dövlət tərəfindən daim diqqət
mərkəzində saxlanılır, şəhid ailələri,
müharibə veteranları hərtərəfli qayğı
ilə əhatə olunurlar. Azərbaycan Res-
publikasının Prezidenti tərəfindən
2021-ci ilin yanvar ayının 1-dən
Prezident təqaüdlərinin məbləğlərinin
əhəmiyyətli dərəcədə artırılması, o
cümlədən yeni Prezident təqaüdlə-
rinin təsis edilməsi ölkəmizdə insan
amilinə verilən yüksək dəyərin növ-
bəti təzahürüdür. 
    Bu gün muxtar respublikamızda
da Vətən müharibəsi iştirakçılarının
tibbi və sosial reabilitasiya tədbir-
lərinə cəlb olunması, onlar üçün

sosial dəstək tədbirlərinin icrası
davam etdirilir. Artıq məlum ol-
duğu kimi, bu sahədə görülən
işlər çərçivəsində Naxçıvan şə-
hərində Vətən müharibəsi şəhid-
lərinin ailə üzvləri, müharibə iş-
tirakçıları, yaralananlar və onların
yaxınları, müharibədən zərərçə-

kənlərlə bağlı Psixoloji Dəstək Xid-
məti yaradılıb. 
    Məhdud Fiziki İmkanlılar üçün
Naxçıvan Regional İnformasiya
Mərkəzində təşkil olunan xidmətdən
hazırda müvafiq kateqoriyadan
olan 10 nəfər istifadə edir və
həmin şəxslərə mərkəzin psixoloqu
tərəfindən lazımi psixoloji bərpa
xidmətləri göstərilir. Qeyd edək
ki, sözügedən xidmətə müraciətin
daha da asanlaşdırılması məqsədilə
nazir liyin rəsmi internet saytı –
sosial.nmr.az-da “Şəhid ailələri və
müharibədə yaralananlara psixoloji
dəstək” adlı xüsusi bölmə də istifa-
dəyə verilib. Belə ki, Psixoloji Dəs-
tək Xidmətindən yararlanmaq istə-

yən muxtar respublika sakinləri hə-
min bölməyə daxil olmaqla qey-
diyyatdan keçə və ya göstərilən
əlaqə telefonlarına müraciət edə bi-
lərlər. Bununla yanaşı, bu günlərdə
nazirliyin saytında “Şəhid ailələrinə
və müharibə iştirakçılarına sosial
dəstək” bölməsi yaradılıb. Bu böl-
məyə daxil olmaqla vətəndaşlar
ölkə mizdə, eləcə də muxtar res-
publikamızda şəhid ailələrinə və
müharibə iştirakçılarına göstərilən
xidmətlərin təşkili, qanunverici-
likdə nəzərdə tutulmuş imtiyazlar
və müavinətlərin təyini qaydaları,
bu məqsədlə tələb edilən sənədlər
və digər zəruri informasiyalarla
tanış olmaq imkanına malikdirlər.
Bu bölmə sual-cavab formatında
qurulub və sosial dəstək tədbirləri
çərçivəsində ən çox müraciət olu-
nan sahələri əhatə etməklə hazır-
lanıb.

Naxçıvan Muxtar Respublikası

Əmək və Əhalinin Sosial Müdafiəsi

Nazirliyinin mətbuat xidməti

Vətən müharibəsi iştirakçıları, şəhid ailələri hərtərəfli 
diqqət və qayğı ilə əhatə olunurlar

    Muxtar respublikamızda da sa-
hibkarlığa göstərilən dövlət dəstəyi,
əhalinin bank xidmətlərinə əlçatan-
lığının asanlaşdırılması rəqəmsal
ödəniş xidmətlərinin əhəmiyyətini
daha da artırır. Nağdsız ödəniş sis-
temləri sahəsində institusional mü-
hitin formalaşdırılması, həvəsləndirici
tədbirlərin sayının çoxaldılması əha-
linin rəqəmsal ödəniş xidmətlərindən
daha aktiv istifadə etməsi üçün mü-
hüm  xarakter daşıyır. Görülən işlərin
nəticəsində Naxçıvanda nağdsız əmə-
liyyatların həcmi ilbəil artmaqda da-
vam edir. Onu da qeyd etmək lazım -
dır ki, rəqəmsal ödəniş xidmətlərinin
genişləndirilməsi iqtisadi inkişafın
təmin olunmasında da mühüm əhə-
miyyətə malikdir. Bu məqsədlə hazır -
lanan “2019-2022-ci illərdə Naxçıvan
Muxtar Respublikasında rəqəmsal
ödəniş xidmətlərinin tətbiqinin və
nağdsız hesablaşmaların genişlən-
dirilməsi üzrə Proqram” Naxçıvan
Muxtar Respublikası Ali Məclisi
Sədrinin 2019-cu il  9 avqust tarixli
Sərəncamı ilə təsdiq edilmişdir. Pro -
qramda rəqəmsal ödəniş infrastruk-
turunun inkişaf etdirilməsi, yeni xid-
mətlərin tətbiqi, rəqəmsal ödənişlər
üzrə maarifləndirmə və təbliğatın
gücləndirilməsi istiqamətində bir sıra
tədbirlərin həyata keçirilməsi nəzərdə
tutulmuşdur.
    Proqramın icrası 2020-ci ildə də
diqqətdə saxlanılmış, banklar tərə-
findən əhalinin daha çox üz tutduğu
ərazilərdə 25 çoxfunksiyalı ödəniş
terminalının və 2 bankomatın qu-
raşdırılması təmin edilmişdir. Həm-
çinin ticarət, iaşə və digər xidmət
obyektlərində təmassız ödəniş et-
məyə imkan verən 257 POS-termi-
nalın quraşdırılması mövcud ödəniş
infrastrukturunun daha da təkmil-
ləşdirilməsinə səbəb olmuşdur. 
    Müasir texnologiyanın imkanla-
rından faydalanmaq zərurəti bank-
ların təklif etdiyi sərfəli xidmətlərin
sayının artmasına gətirib çıxarır.
Xidmət keyfiyyətinin yüksəldilməsi
və çeşidləndirilməsi məsafəli bank
fəaliyyətinin inkişafına səbəb olur.
Proqramın icrası məqsədilə muxtar
respublikamızda bank xidmətlərinin
müasir ödəniş texnologiyalarından
istifadə etməklə həyata keçirilməsi
təmin olunmuş, 2020-ci ildə 259
onlayn kart sifariş edilmişdir. Həm-
çinin bu dövrdə banka getmədən
ödəniş terminalları vasitəsilə 18
milyon 538 min 514 manat məblə-
ğində kredit ödənişi həyata keçiril-
mişdir. Qeyd edilənlər onu göstərir
ki, zaman və maddi cəhətdən sə-
mərəli olması əhalinin məsafəli
bank xidmətlərindən istifadəsinin
artması ilə nəticələnir.
    Proqramın icrası ilə əlaqədar ola-
raq özəl sektorda işçilərin əmək-
haqlarının nağdsız formada ödənil-
məsi ilə bağlı keçirilən maariflən-
dirmə tədbirləri mütərəqqi əhəmiy-
yətə malikdir. Bu tədbirlər, ümumi-

likdə, nağdsız dövriyyənin artmasına
təkan verməklə yanaşı, qeyri-formal
məşğulluğun qarşısının alınmasını
da təmin edir. Bu istiqamətdə aparılan
maarifləndirmə işinin nəticəsidir ki,
2020-ci ildə 213 vergiödəyicisi üzrə
977 işçinin əməkhaqqının ödəniş
kartları vasitəsilə ödənilməsi təmin
edilmişdir.
    Muxtar respublikada fəaliyyət
göstərən aviakassa və avtovağzalların
əhaliyə təqdim etdiyi imkanlardan
biri də biletlərin nağdsız ödəmə yolu
ilə əldə olunmasıdır. Bu istiqamətdə
proqramda nəzərdə tutulan tədbirlər
2020-ci ildə də davam etdirilmiş,
aviakassalarda mövcud olan 10 POS-
terminal vasitəsilə 100 min 645 ma-
nat, avtovağzallarda mövcud olan
5 POS-terminal vasitəsilə 1385 ma-
nat məbləğində nağdsız qaydada
bilet satışı həyata keçirilmişdir. 
    Publik hüquqi şəxs statuslu müəs-
sisələrdə ödənişlərin onlayn və POS-
terminallar vasitəsilə qəbulu sahə-
sində həyata keçirilən tədbirlər in-
sanların rahatlığının təmin olunma-
sına yönəlmişdir. Bu istiqamətdə
nağdsız ödəniş imkanlarının artırıl-
ması ilə bağlı işlər 2020-ci ildə də
davam etdirilmişdir. Belə ki, pro -
qramın icrasına uyğun olaraq bu
dövrdə muxtar respublikada fəaliyyət
göstərən 25 publik hüquqi şəxs sta-
tuslu müəssisədə POS-terminalların
quraşdırılması təmin olunmuşdur. 
    2020-ci ildə banklar tərəfindən
POS-terminal quraşdırılmış ticarət,
iaşə və xidmət obyektləri sahiblərinin
ödəniş kartları ilə təmin edilməsi
də diqqətdə saxlanılan məsələlərdən
olmuşdur. Bu da həmin şəxslər tə-
rəfindən fəaliyyət göstərdikləri sa-
hələr üzrə vergilərin və dövlət büd-
cəsinə digər ödənişlərin nağdsız qay-
dada həyata keçirilməsinə imkan
yaratmışdır. Ümumilikdə, 2020-ci
ildə 271 vergiödəyicisi tərəfindən
POS-terminal hesabına alınmış kart-
lar vasitəsilə 133 min 448 manat
məbləğində vergi və sosial ayırma-
ların nağdsız qaydada ödənilməsi
təmin edilmişdir.
    Proqramda nəzərdə tutulan tapşı -
rığın icrası məqsədilə kart sahibləri
arasında keçirilən müxtəlif tədbirlər
nağdsız ödənişlərin artırılması üçün
stimullaşdırıcı əhəmiyyətə malikdir.
Bu tədbirlərin keçirilməsi rəqəmsal
ödəniş xidmətlərindən istifadəyə
maraq oyadır, nağdsız alış-verişin
həyata keçirilməsi istiqamətində
həvəsləndirici rol oynayır. Qeyd
olunan tapşırığın icrası 2020-ci ildə
diqqətdə saxlanılmış, keçirilən hə-
vəsləndirici tədbirlərdə 838 nəfərə
50 min manat dəyərində hədiyyələr
təqdim olunmuşdur.
    Proqramda müəyyən edilmiş təd-
birlərin uğurla həyata keçirilməsi
nağdsız ödəniş mühitinin genişlən-
dirilməsi üçün yeni imkanlar yarat-
maqdadır.

“Şərq qapısı”

Nağdsız ödəniş imkanlarının genişləndirilməsi
tədbirləri davam etdirilir

    Rəqəmsal transformasiya və texnoloji innovasiyalar bir çox maliyyə
xidmətinə sürətli, asan və effektiv çıxış əldə etməyə imkan verir. XXI
əsrin ən aktual tələbləri sırasında rəqəmsal ödəniş xidmətlərinin geniş-
ləndirilməsi, xüsusilə diqqəti cəlb edir. Hələ bir neçə il bundan əvvəl
“Əlbəttə, Azərbaycan inkişafda olan dövlətdir və bizdə bu sahədə hələ
ki, vəziyyət inkişaf etmiş ölkələrdəki kimi deyildir. Amma biz buna çat-
malıyıq. Çünki biz qarşıya hədəf qoymuşuq ki, bütün sahələrdə inkişaf
etmiş ölkələrin səviyyəsində olmalıyıq və onların müsbət təcrübələrini
Azərbaycanda tətbiq etməliyik”, – deyən Prezident cənab İlham Əliyevin
ölkəmizdə nağdsız ödənişlərin stimullaşdırılması sahəsində həyata
keçirdiyi tədbirlər bu gün uğurlu nəticələrini verməkdədir. 

    Muxtar respublikada 2021-ci ilin
yanvar ayında 175 milyon 822 min
manatlıq ümumi daxili məhsul is-
tehsal olunmuşdur ki, bu da 2020-ci
ilin müvafiq dövrü ilə müqayisədə
0,3 faiz çoxdur.
    Hər bir nəfərə düşən ümumi da-
xili məhsulun həcmi 2020-ci ilin
müvafiq dövrü ilə müqayisədə 1,2
faiz artaraq 381 manata çatmışdır.

***
    Muxtar respublikada yaranan
ümumi daxili məhsulun tərkibində
ilk yeri sənaye sahəsi tutur. Sənaye
üzrə 95 milyon 608 min 500 manat
dəyərində məhsul istehsal edilmişdir
ki, bu da 2020-ci ilin müvafiq dövrü
ilə müqayisədə 0,9 faiz çoxdur.

***
    Vəsait qoyuluşları çərçivəsində
2021-ci ilin yanvar ayında muxtar
respublikada bütün maliyyə mən-
bələrindən əsas kapitala 37 milyon
434 min 400 manat vəsait yönəl-
dilmişdir ki, bu da bir il öncəki
göstəricidən 1,1 faiz çoxdur. Əsas
kapitala yönəldilmiş vəsaitin 34
milyon 229 min 500 manatı və ya
91,4 faizi tikinti-quraşdırma işlərinin
payına düşmüşdür.

***
    2021-ci ilin yanvar ayında 9 mil-
yon 40 min 100 manatlıq kənd tə-
sərrüfatı məhsulları istehsal olun-
muşdur ki, bu da 2020-ci ilin mü-
vafiq dövrü ilə müqayisədə 3,3 faiz
çoxdur. Bu dövr ərzində diri çəkidə
ət istehsalı 2206 ton, süd istehsalı
2093 ton olmuşdur. 2020-ci ilin
müvafiq dövrü ilə müqayisədə ət
istehsalı 3,8 faiz, süd istehsalı isə

2,3 faiz artmışdır.
***

    2021-ci ilin yanvar ayında in-
formasiya və rabitə xidmətlərinin
dəyəri 4 milyon 473 min 400 manat
olmuşdur ki, bu da 2020-ci ilin mü-
vafiq dövründəki xidmətlərin dəyəri
ilə müqayisədə 9,8 faiz çoxdur. Bu
dövr ərzində mobil rabitə xidmətinin
dəyəri 3 milyon 225 min manat
təşkil etmiş və bir il öncəyə nisbətdə
1,4 faiz artmışdır.

***
    Təsərrüfat subyektlərinin kredit
resurslarına çıxış imkanları davamlı
olaraq yaxşılaşdırılmış, 2021-ci ilin
yanvar ayında muxtar respublikanın
bank və kredit təşkilatları tərəfindən
hüquqi və fiziki şəxslərə 11 milyon
243 min 600 manat məbləğində
kreditlər verilmişdir. Verilmiş kre-
ditlərin 1 milyon 144 min 400 ma-
natı və yaxud 10,2 faizi qısamüd-
dətli, 10 milyon 99 min 200 manatı
və yaxud 89,8 faizi uzunmüddətli
kreditlər olmuşdur. 

***
    Sahibkarlıq fəaliyyətinin davamlı
olaraq dəstəklənməsi, yeni istehsal
müəssisələrinin yaradılması nəti-
cəsində muxtar respublikada 384
növdə məhsul istehsal olunur ki,
bunun da 127 növü ərzaq, 257 növü
isə qeyri-ərzaq məhsullarıdır. Hazır -
da əhalinin 108-i ərzaq, 242-si qey-
ri-ərzaq olmaqla, 350 növdə məhsula
olan tələbatı tamamilə yerli imkanlar
hesabına ödənilir.

***
    Muxtar respublikada bank sek-
torunun normal fəaliyyəti təmin

edilmişdir.
    1 fevral 2021-ci il tarixə muxtar
respublikanın banklarında açılmış
bank hesablarının sayı 92981-ə çat-
mışdır ki, bunun da 80916-sı və ya
87 faizi aktiv hesablardır. 2021-ci
ilin yanvar ayında açılmış 2619
bank hesabının 2618-i aktiv hesablar
olmuşdur.
    Muxtar respublikada quraşdı-
rılmış POS-terminalların sayı
1 fevral 2021-ci il tarixə 1417-yə
çatmışdır.

***
     Muxtar respublikada iqtisadiyyatın
dinamik inkişafı xarici ticarət əlaqə-
lərinin genişlənməsinə müsbət şərait
yaratmış, 2021-ci ilin yanvar ayında
31 milyon 918 min 100 ABŞ dolları
dəyərində xarici ticarət dövriyyəsi
qeydə alınmışdır. İxracın dəyəri
2020-ci ilin müvafiq dövrü ilə mü-
qayisədə artaraq 24 milyon 166 min
ABŞ dolları təşkil etmiş, 16 milyon
413 min 900 ABŞ dolları dəyərində
müsbət saldo yaranmışdır.

***
    2020-ci ildə muxtar respublika
iqtisadiyyatında bir işçiyə hesab-
lanmış ortaaylıq əməkhaqqı 535,8
manata çatdırılmışdır ki, bu da
2019-cu illə müqayisədə 10,5 faiz
çoxdur.

***
    1 yanvar 2021-ci il tarixə muxtar
respublika əhalisinin sayı bir il ön-
cəyə nisbətdə 1905 nəfər artaraq
461 min 530 nəfər olmuşdur.

Naxçıvan Muxtar Respublikası 

    Bir bağban əli var təbiətində
     Dağda çiçəyi bol, bağda barı bol.
    O, yaxın dostudur təbiətin də
    Yayda günəşi bol, qışda qarı bol.
    Bu misralarla dünyaya göz açdığı,
qaynar bulaqlarından ilham alıb, hə-
zin-həzin axan çaylarının zümzüməsi
ilə xəyala daldığı, sıldırım qayaların,
əzəmətli dağların qucağında gözəllik
işığı kimi parlayan Şahbuzunun incə
zövqlə bədii portretini çəkib böyük
şairimiz Məmməd Araz. Bəli, yazda
sinəsi lalələrlə, nərgizlərlə bəzənən
Batabatın, Ağbulağın sərin, təmiz
havası, yayda Kükünün qırmızıyanaq
alması, payızda qışa hazırlıq görən
insanlarla təbiətin harmoniyası, rəng -
lərin sevdası, qışda gənclərin görü-

şünə tələsən xizək mərkəzi, ilboyu
cəvizi, badamı, “Badamlı”sı ilə özünə
heyran qoyur elləri Şahbuz. Arxada
buraxdığımız tarixin vətənpərvərlik
hisslərinə bürünən, zəfər ətirli 2020-ci
səhifəsi də uğurlu, yaddaqalan oldu
bu bölgəmiz üçün. Emin Sadiqov,
Firuz Qureşli, Zülfü Rzayev kimi
qalibiyyət savaşımızın neçə-neçə
qəhrəmanları ilə öyündü, fəxarət
duydu dağ əzəmətli Şahbuz da. Bütün
bu qürur dolu anları yaşamaqla, ya-
şatmaqla bərabər daha da gözəlləşdi,
müasirləşdi, yeniləşdi, bənzərsiz na-
xışlarla bəzəndi zirvəsi də, ətəyi də.
Gəlin tariximizin qızıl hərflərlə ya-
zılan, zəfər təşnəli 2020-ci səhifəsinə
inkişaf, tərəqqi yolundan dönməyən
muxtar respublikamızın bu bölgəsinin
timsalında nəzər yetirməyə çalışaq...

Sıldırım qayaların arası ilə 
qıvrılan abad yollar, müasirləşən

infrastruktur...

Günümüzdə bir insanın xa-
rakteri barədə soraq alanda

bəzi hallarda yolyoldaşı olmamışam,
nə deyim, cavabını eşidərik. Müxtəlif
dövrlərin insanları seçdikləri peşə
ilə bağlı, fəaliyyət sahələrinə uyğun
həm yolları, həm də bu yolda yol-
daşları da yaxşı tanımağa çalışıblar.
Tarixi vərəqləyəndə böyüklərimizin
sovet dönəmində bədnam yoldaşlarla
yanaşı, bərbad yollarla da qarşılaşdığı,
yolların “vəfa”sızlığı  ucbatından ya-
rıda qaldıqları vaxtlar, yaşadıqları
acınacaqlı hallar sərgilənir gözlərimiz
önündə. Ucqar bölgələrimizdən sa-
yılan Şahbuzun timsalında həmin
vəziyyəti bugünkü baxış bucağından
təsəvvür etmək çətin gəlir insana,
nəinki o dövrdə yaşayıb əyani şahidi
olasan, hər gün, hər an qaçılmaz
sədd, keçilməz maneə gələ, nə za-
mansa bu iztirabdan qurtaracağını
belə, gətirə bilməyəsən təsəvvürünə.
Tez-tez bu ucqar bölgəmizə üz tutub
sakinlərlə ünsiyyət yaratdığımçün az
da olsa, xəyalımda canlandıra bilirəm
o günlərin acı mənzərələrini. Sakin-
lərin dediyinə görə, müstəqilliyin ilk
illərində yalnız təbiətin bəxş etdiyi
gözəlliklərlə kifayətlənməli olan Şah-
buzda yol, nəqliyyat, kommunikasiya
və digər infrastrukturların dözülməz
vəziyyəti barədə eşitməsən yaxşıdır:
“Naxçıvan şəhərindən rayon mərkə-
zinə, hələ buradan kəndlərə getmək
insana dağ aşmaq qədər ağır gələrmiş
bir vaxtlar. 30-45 dəqiqəyə rayon
mərkəzinə, 1 saatdan artıq vaxta isə
rayonun ucqar kəndlərinə ancaq yetişə
bilərdin”. Araşdırıb, o dövrün acı
həqiqətlərini öyrənəndə sakinlərin
“dağ aşmaq” bənzətməsini hədər yerə
söyləmədiyi gün kimi aydın olur.
Çala-çökək, yağışlı havalarda zığ-
palçıqla bəzənən, sıldırım qayalarla,
uçurumlarla müşayiət olunan yollar
qışda daha vahiməli, təhlükəli hala

düşür, avtomobillərin vaxtında mən-
zilbaşına yetişməsi mümkünsüz idi. 
    Deyirlər, zaman hər şeyin çarə-
sidir. Lakin, fikrimcə, insana sevgi,
hörmət olan, torpağın qədir-qiyməti
bilinən yerdə yol, istiqamət də düzgün
seçildisə, zamanın hökmünün elə
bir önəmi qalmır, bütün problemlər
qısa vaxt çərçivəsində öz həllini
tapır. Elə muxtar respublikamızın
bütün bölgələri kimi Şahbuzun da
timsalında müstəqillik illərinin mən-
zərəsinə tamaşa etməyimiz kifayətdir
ki, inkişafın, quruculuğun, tərəqqinin
zamanı necə qabaqladığının şahidi
olaq. Reallıq odur ki, öz torpağına,
elinə bağlı insanların gərgin zəhməti
sayəsində insanları narahatlıq mən-
gənəsində sıxan xoşagəlməz hallar
artıq aradan qaldırılıb, indi buraya
üz tutan qonaqları gözəl, yaraşıqlı
Şahbuz şəhəri qarşılayır, rayonun ta
ucqar dağ kəndlərinədək geniş və
abad yollar müşayiət edir, yeni salınan
turizm obyektləri, cəlbedici məkanları
ilə ilin bütün fəsillərində insanlara
“xoş gəldiniz” – söyləyir bu bölgə-
miz. İldən-ilə həcmi genişlənən ti-
kinti-quruculuq tədbirləri 2020-ci
ildə də uğurla davam etdirilib, günü-
gündən gözəlləşən Şahbuzun hüsnünü
quruculuq töhfələri daha da gözəl-
ləşdirib. Belə ki, ötən il tikinti-qu-
raşdırma işlərinə qoyulan investisi-
yanın dəyəri 2,2 faiz artaraq 27 mil-
yon 858 min 300 manat təşkil edib.
Muxtar respublikamızın son illərdəki
inkişaf sferalarını nəzərdən keçirəndə
ordu quruculuğuna xüsusi önəm ve-
rildiyinin şahidi oluruq. 44 günə
düşmənin 30 illik xülyasını sulara
qərq edən, müqəddəratını tamamilə
qıran Azərbaycan Ordusunun tarixi
Zəfərində böyük pay sahibi olan
Əlahiddə Ümumqoşun Ordu bu qüd-
rəti, təbii ki, əbəs yerə qazanmayıb.
Döyüş tapşırığını yüksək səviyyədə
yerinə yetirmək üçün təlim mərkəz-
lərinin inşa olunması, hərbi qulluq-
çuların məişət şəraitinin yaxşılaşdı-
rılması, hissələrin müasirləşdirilməsi
yönündə işlər illər öncədən başlayıb
və hazırda da uğurla davam etdirilir.
Elə düşmənlə, bilavasitə, təmas xət-
tində yerləşən Şahbuz rayonunun
hərbi hissələrinin də müasir infra -
struktura salınması, maddi-texniki
təminatının yüksəldilməsi hər il diq-
qətdə saxlanılır. 2020-ci ildə də bu
sahəyə xüsusi önəm verilib, rayonda
ordu quruculuğu istiqamətində üç
anqarın və bir yaşayış binasının ti-
kintisi, əsgər yataqxanasının əsaslı
təmiri davam etdirilib. Ümumilikdə,
2020-ci ildə rayonda 21 müxtəlif tə-
yinatlı obyekt tikilib və ya əsaslı
təmir olunub, 9 müxtəlif təyinatlı
obyektin tikintisi və ya yenidən qu-
rulması davam etdirilib. Rayonda
həyata keçirilən tədbirlər, turizm ob-
yektlərinin, istehsal və xidmət sa-

hələrinin yaradılması, iş yerlərinin
açılması məskunlaşmanı daha da ar-
tırmaqla bərabər, Şahbuzun hüsnünün
yaraşıqlı evlərlə bəzənməsi ilə də
nəticələnib. Bu baxımdan 2020-ci
ildə rayonda əhalinin şəxsi vəsaiti
hesabına, ümumilikdə, 5016 kvad-
ratmetr yaşayış sahəsi istifadəyə ve-
rilib. Ali Məclis Sədrinin müvafiq
Sərəncamı ilə  “2021-2025-ci illərdə
Naxçıvan Muxtar Respublikasında
əhalinin məşğulluğunun artırılması
üzrə Dövlət Proqramı”nın qəbul
olunması bundan sonrakı dövrdə də

bütün bölgələrin sakinləri kimi, zəh-
mətkeş şahbuzluların sosial rifahının
yüksəlməsinə, məşğulluqlarının daha
da artırılmasına öz töhfəsini verəcək. 

Aqrar sahədə qazanılanlar 
dayanıqlı inkişafa yol açır...

Dağlıq və dağətəyi zonaları,
cəlbedici flora və faunası,

coğrafi şəraiti ilə diqqətçəkən Şah-
buzda kənd təsərrüfatı sahələrinin
inkişafı prioritet istiqamət kimi hər
il diqqət mərkəzində saxlanılır, tor-
paqların münbitliyinin artırılması
üçün görülən aqrotexniki tədbirlər,
mülkiyyətçilərlə aparılan maariflən-
dirici söhbətlər əkilən ərazilərin miq-
yasının ilbəil daha da genişlənməsi
ilə nəticələnir. Artıq neçə illərdir ki,
fermerlərə subsidiya və gübrələrin
verilməsi, texnikalarla təminat, o
cümlədən keyfiyyətli yerli toxum
sortlarından istifadə əkinçilikdə məh-
suldarlığın da səviyyəsini artırır. Ötən
ilin statistik göstəriciləri də belə de-
məyə əsas verir ki, şahbuzlular əkin-
biçin işlərinə xüsusi önəm verir və
əkinlərin vaxtlı-vaxtında suvarılması,
düzgün aqrotexniki qulluğun göstə-
rilməsi, son nəticədə, məhsul bollu-
ğuna yol açıb. Belə ki, bəhs olunan
dövrdə 1382 hektar buğda əkini sa-
həsindən 3842, 181 hektar arpa əki-
nindən 472, 1675 hektar dənli və
dənli-paxlalı bitkilərin əkini sahə-
sindən 4583, 5 hektar dən üçün gü-
nəbaxan əkinindən 10, 162 hektar
tərəvəz bitkiləri əkilmiş sahədən
1905, 10 hektar bostan bitkiləri əkil-
miş sahədən isə 91 ton məhsul tədarük
olunub. Muxtar respublikamızda il-
boyu daxili bazarın ən çox tələb olu-
nan keyfiyyətli kartofla təminində,
iqtisadiyyatda xüsusi çəkiyə malik
kartofçuluğun inkişafında əməksevər
şahbuzluların zəhmətini xüsusi qeyd
etmək lazımdır. Kartof sərini, rütubəti
sevdiyi üçün dağ havalı Şahbuzda
bu sahədə təsərrüfat qurub yaxşı gəlir
əldə etməyə geniş imkanlar vardır
və ötən il 440 hektar kartof əkilmiş
sahədən 6428 ton məhsul yığılması
da təsərrüfatçıların bu sahədəki zəngin
təcrübələrindən xəbər verir. Bütün
rayonlarımız kimi Şahbuza da üz
tutduğumuz zaman yolboyu süfrələrə
bolluq, bərəkət gətirməklə yanaşı,
həm də kənd lərimizə estetik görünüş

bəxş edən meyvə, üzüm bağları diq-
qətimizdən yayınmır. Hər il bu ərazilər
daha da böyüyür, yeni meyvə və
üzüm bağları salınır, bol məhsul yı-
ğılır. Ötən il də bu baxımdan Şahbu-
zun timsalında uğurlarla yadda qalıb,
barverən meyvə bağlarından 8205
ton, üzüm bağlarından 194 ton məhsul
yığılıb ki, bu da 2019-cu ildəki gös-
təricini xeyli üstələyib.
     Dağətəyi otlaq əraziləri bol olan
Şahbuzda kənd təsərrüfatının əsas
sahələrindən olan heyvandarlığın in-
kişafının davamlı olaraq dəstəklən-

məsi təsərrüfatçılara bu istiqamətdə
işlərini düzgün qurmağa imkan verir.
“2020-2025-ci illərdə Naxçıvan Mux-
tar Respublikasında baytarlıq təba-
bətinin inkişafı üzrə Dövlət Proqra-
mı”ndan irəli gələn vəzifələrin uğurlu
icrası iribuynuzlu mal-qaranın, xır-
dabuynuzlu heyvanların baş sayının,
eləcə də təbii məhsul istehsalının ar-
tımına yol açır. Bu müsbət tendensi-
yanı 2020-ci ilin statistik nəticələrində
də görmək mümkündür. Belə ki 1 yan-
var 2021-ci il tarixə rayonun bütün
təsərrüfat kateqoriyalarında qaramalın

sayı 22 min 854, qoyun və keçilərin
sayı isə 123 min 741 baş olub ki, bu
da bir il öncəyə nisbətən müvafiq
olaraq 1,6 və 1,8 faiz çoxdur. 2020-ci
ildə rayonda diri çəkidə 3261 ton ət,
15578 ton süd, 15508,6 min ədəd
yumurta, 183,8 ton yun istehsal edilib,
2019-cu illə müqayisədə ət istehsalı
2, süd istehsalı 1,8, yumurta istehsalı
1,7, yun istehsalı 1 faiz artıb. Ümu-
milikdə, 2020-ci il Şahbuz üçün
bütün sahələrlə yanaşı, kənd təsər-
rüfatının da dayanıqlı inkişafının
təmin edilməsi baxımından uğurlu
dövr kimi yadda qalıb, rayonda kənd

təsərrüfatının ümumi məhsulu 59
milyon 145 min 700 manat olub ki,
bu da 2019-cu ildəki müvafiq  gös-
təricidən 4,3 faiz çoxdur.

Şəhidlik məqamına ucalanlara 
qarşı ucalıq...

Xalqımızın qanında, canında
cövlan edən vətənpərvərlik,

Vətənə, doğma torpağa bağlılıq hiss-
ləri tarixboyu özünü ən parlaq şəkildə
göstərib, zaman-zaman haqqına bais
çıxmağa, varlığına göz dikməyə ça-
lışan yadellilərə qarşı birlik, bəra-
bərlik içində mübarizə aparıb, məğ-
rurluq nümayiş etdirib ulu babala-
rımız. Ötən əsrin 90-cı illərində ya-
şanan məlum hadisələr ölkəmizin,
muxtar respublikamızın ərazi bü-
tövlüyünü təhlükə qarşısında qo-
yanda da yenə yurdsevər oğullar si-
nəsini doğma el-oba yolunda sipər
etdilər, torpağa sadiqlik andı içərək
canlarından, qanlarından keçdilər.
Aradan ötən bu illər ərzində xalqımız,
dövlətimiz uğrunda canını fəda edən
Vətən övladlarının adını, xatirəsini
daim uca tutdu, ailələrinə hörmətlə,
qayğı ilə yanaşıldı, sosial təminatları
yüksəldildi, mənzil-məişət şəraitləri
xeyli yaxşılaşdırıldı. Müstəqillik il-

lərinə nəzər yetirəndə görürük ki,
Ali Məclis Sədrinin həssas münasi-
bəti sayəsində muxtar respublika-
mızda Azərbaycanın ərazi bütövlüyü,
suverenliyi, müstəqilliyi uğrunda
həyatlarını qurban vermiş 40-dan
artıq şəhid ailəsinə mənzil verilib,
onlar hərtərəfli dövlət qayğısı ilə
əhatə olunublar. 
     İkinci ayını yaşadığımız 2021-ci
ilə yenicə qədəm qoyan kimi Vətən,
torpaq yolunda şəhidlik məqamına
ucalanlara qarşı ucalığın, ehtiramın,
şəhid ailələrinə qayğının növbəti tə-
zahürünün şahidi olduq. Belə ki, cari
il yanvarın 19-da Şahbuzda istifadəyə
verilən 40 mənzilli yaşayış binasında
ilk mənzilin məhz şəhid ailəsinə təq-
dim olunması dövlətimizin ali məq-
sədini bir daha ortaya qoydu. Evlə
təmin olunan şəhid anası Çəməngül
Orucova deyir ki, 1973-cü ildə Şahbuz
şəhərində dünyaya göz açan övladım
Mehman digər vətənsevər oğullar
kimi gənc çağlarında, hələ 19 yaşını
tamam etməmiş cəbhəyə yollandı,
son damla qanına qədər vuruşaraq
qəhrəmancasına şəhid oldu. Bir tə-
rəfdən müharibənin ağrı-acıları, digər
yandan da şəraitsizlik ucbatından
min cür əziyyətə qatlaşmalı olduq o
dövrdə. İndi o illərin acı xatirələri
yada düşəndə, namaz üstündə dua
edəndə deyirəm şükürlər olsun bu-
günkü halımıza, Allah, bizi bir də
elə imtahana çəkmə. Lakin bir mə-
qamla da qürurlanıram ki, gözümüz
yaşlı, halımız bərbad olsa da, başımızı
qeyrətli övladlarımız uca elədi, o za-
man Naxçıvanda olan ulu öndərimizin
də sayəsində el-obamız yadlardan
qorundu. Muxtar respublikamızın
ərazi bütövlüyünün qorunması ilə
ürəyimiz rahatlıq tapsa da, doğma
ata-baba torpaqlarımızı, Qarabağımızı
itirmək, Vətən həsrəti, nisgili könlü-
müzdə buz bağladı. Uzun illər intizarla
gözlədik xarıbülbülümüzün ətri gələn
o torpaqların nicat yolunu. Gündən-
günə qüdrətlənən ordumuza, Mü-
zəffər Ali Baş Komandanımıza ina-
mımız sonsuz idi. Gec-tez bizim
olanın bizə qaytarılacağına da əmin
idik. Və nəhayət ki, ötən il 44 günlük
Vətən müharibəsi Böyük Qələbə-
mizlə yekunlaşdı. Həmin anları ya-
şamaq sözlə ifadə etməyəcək dərə-
cədə qürurverici idi. Hər gün səhər
açılandan gözümüz ekran başında
qalardı, Ali Baş Komandanımızın

xalqa müraciətində torpaqlarımızın
azadlığı ilə bağlı müjdələrini eşitdikcə
bir şəhid anası kimi nisgilli ürəyimə
sərin su səpilirdi. 
    Onu da deyim ki, müstəqillik il-
lərində bir şəhid ailəsi olaraq daim
dövlətimizin xüsusi qayğısını hiss
etmişik. Aidiyyəti təşkilatların nü-
mayəndələri tez-tez bizimlə maraq-
lanıb, problemlərimiz vaxtlı-vaxtında
öz həllini tapıb. Yanvarın 19-da Ali
Məclis Sədrinin xüsusi diqqət və
ehtiramla yeni istifadəyə verilən bi-
nadakı ilk evi bizə hədiyyə etməsi
böyük sevinc və qürur hissi yaşatdı
ailəmizə. Fürsətdən istifadə edib bü-
tün şəhid ailələri adından göstərilən
yüksək qayğıya görə minnətdarlıq
edirəm.
    Hər ötən gün, ay, il tarixə çevrilir,
yaddaşlara həkk olunur, unudulmur.
2020-ci il isə sözlərə, kəlmələrə sığ-
mayacaq bir dövr kimi xalqımızın,
dövlətimizin mübarizlik, dönməzlik,
qətiyyətlilik rəmzinə çevrildi. Bütün
bölgələrimiz kimi Şahbuz da həm
bütün sahələrdəki davamlı inkişafı
ilə iqtisadiyyatımıza, həm də yurd-
sevər oğulları ilə Böyük Zəfərimizə
öz layiqli töhfələrini verdi...

- Nail ƏSGƏROV

Hüsnünə heyrandır ellər Şahbuzun...
İnkişaf edən bölgələrimiz

    Dünən dahi Azərbaycan şairi
Nizami Gəncəvinin 880 illik yu-
bileyi münasibətilə Naxçıvan Mux-
tar Respublikası Gənclər Fondu
tərəfindən təşkil olunan “Nizami
xəmsəsi” layihəsi “Nizami dünya-
sının işığında” adlı ədəbi-bədii
gecə və mükafatlandırma mərasimi
ilə yekunlaşıb. 
    Tədbirdə çıxış edən Naxçıvan
Muxtar Respublikası Gənclər Fon-
dunun icraçı direktoru Cəbi Quliyev
layihənin əhəmiyyətindən və gənc
nəslin dahi şairin poetik irsini daha
geniş öyrənməsinin vacibliyindən
danışıb.
    Bildirilib ki, layihəyə əsasən
“Nizami” bədii filminin nümayişi,
“Sirlər xəzinəsi” poemasının mü-
zakirəsi, Nizami Gəncəvinin həyat
və yaradıcılığına dair “Xəmsə” milli
intellektual oyunu, “Nizami poezi-
yası” adlı bədii qiraət müsabiqəsi,
“Nizaminin söz dünyası, poetik dili
və ədəbi irsi” mövzusunda açıq
dərs, “Xəmsə möcüzəsi” adlı rəsm
müsabiqəsi keçirilib.
    Sonra Naxçıvan Muxtar Res-
publikası Yazıçılar Birliyinin sədri,
Azərbaycan Respublikasının Əmək-
dar mədəniyyət işçisi, şair Asim
Əliyev, Naxçıvan Dövlət Univer-
sitetinin Azərbaycan tarixi kafed-
rasının müəllimi Zamin Əliyev,
“Əlincəqala” Tarix-Mədəniyyət Mu-
zeyinin direktoru Kamal Gülmalıyev
Nizami Gəncəvinin həyat və yara-
dıcılığından geniş söhbət açıblar.
    Tədbirdə “Nizami xəmsəsi” la-
yihəsi çərçivəsində reallaşan “Ni-
zami poeziyası” bədii qiraət müsa-
biqəsinin qalibi olmuş gənclərin çı-
xışları və dahi şairin obrazının ya-
radılması gecəyə əlavə rəng qatıb.
Həmçinin gecədə “Xəmsə” milli
intellektual oyununun, adıçəkilən
bədii qiraət müsabiqəsinin qalibləri
mükafatlandırılıb.

Xəbərlər şöbəsi

“Nizami xəmsəsi” layihəsinin
yekun tədbiri olub

    Əlahiddə Ümumqoşun Orduda
artilleriya, reaktiv və tank əleyhinə
batareyaların zabitləri ilə ixtisas
hazırlığı məşğələləri keçirilir.

     Naxçıvan Qarnizonunun Simul-
yasiya mərkəzində keçirilən məşğə-
lələrdə əsas diqqət artilleriya, reaktiv
və tank əleyhinə batareyaların döyüş
qabiliyyətinin artırılmasına, zabitlərin
nəzəri və praktik vərdişlərinin tək-
milləşdirilməsinə yönəldilib.
    Virtual təlim meydançasında dö-
yüş sursatı və yanacaq sərf etmədən
müxtəlif şəraitdə atış və atışın ida-
rəolunması həyata keçirilir. Xüsusi
proqram təminatına malik kompü-
terlər və məşq qurğularının tətbiqi
ilə komandirlərin real döyüş şərai-
tində bölmələri və silahları idarəetmə
bacarıq və vərdişləri yoxlanılır. Məş-
ğələlərin sonunda atəş göstəricilərinin
dəqiqliyi müqayisə edilir və şəxsi
heyətin bilik səviyyəsini müəyyən-
ləşdirən qiymətləndirmə aparılır.
    Bundan əvvəl keçirilmiş məşğələ
və təlimlərin uğurlu nəticəsi Əlahiddə
Ümumqoşun Ordunun Vətən mü-
haribəsində iştirak etmiş tank əleyhinə
bölmələrinin heyətlərinin düşmən
üzərində qazandıqları inamlı qələbədə
özünü aydın şəkildə göstərib.

Nəriman NƏCƏFOV

İxtisas hazırlığı 
məşğələləri keçirilir

     Bəlkə də, adı çəkiləndə mənim kimi yüzlərlə
Ələsgərsevərin qulaqlarında ilk çığnayan aşığın
“Çərşənbə günündə, çeşmə başında, gözüm bir
alagöz xanıma düşdü” sevdalı misraları olur. O
sevda ki, az sonra həmin gözəl xanımın “nişanlıyam,
özgə malıyam” deməsi ilə Ələsgərin qol-qanadının
sınıb yanına düşməsi, xəyallarının çeşmə sularında
qərq olması bir olur. Şair üçün bu bir təsadüf,
yoxsa bəxtsizlikmidir, bilmirəm, bizim üçün hələ
məktəb illərindən əzbərlədiyimiz ən gözəl qoşma
idi. Lakin sonralar öyrənəndə ki, Ələsgər 40
yaşında ailə qurub, onda anladım ki, bəli, “Güllü”,
“Gülpəri”, “Güləndam”, “Telli”, “Ceyran”, “Xur-
şid”, “Müşkinaz”, “Maral”ın hər səfası xoş olsa
da, onun ağlını başından alsalar da, “Səni gördüm,
əl götürdüm dünyadan”, – deyən aşığın qisməti,
alın yazısı olmayıblar. Bəlkə, elə buna görə “Gözü
yaşlı, еy füqəra Ələsgər, işi əysik, baxtı qara
Ələsgər, olmadı dərdinə çara, Ələsgər, həsrət əlin
o dildara yеtmədi”, – deyib gileyləndi həyata...
Bəlkə, elə buna görə divanəyə çevrildi, aşiq aşığı
oldu, sözü cilalayıb, düzüb-qoşub qoşma, dodaq-
dəyməz, cığalı, müstəzad təcnis, müxəmməs,
divani, gəraylı, bağlama, həcv və hərbə-zorba,
deyişmə, qəzəl, mərsiyə, dastan-rəvayət adlı lələ
çevirib bir xəzinə yaratdı Aşıq Ələsgər. Bütün
bunlar bəs etməyəndə isə el-el gəzdi, sazını
sinəsinə sıxıb həyatının mənasını söyləmələrində,
deyişmələrində, bağlamalarında tapdı. Bu yolda
müdrikləşdi, aqilləşdi, ağsaqqallaşdı, hər kəsin
həsəd, eyni zamanda hörmət etdiyi insan oldu.
Məclislər, toylar bəzəyinə çevrildi. Sorağı Azər-
baycana, hətta ölkəmizdən kənara yayıldı. Onu
görmək, tanımaq, dinləmək üçün insanlar məqam
axtarmağa başladılar. Bu da hər kəsə nəsib olmayan
bir qismət idi ki, Aşıq Ələsgərlə bir məclisdə ola,
onu dinləyə, qarşısındakı aşıqların əlindən sazını
almasını izləyə. Çünki Aşıq Ələsgər sıradan aşıq-
lardan deyildi, “Aşıq olub, diyar-diyar gəzənin,
əvvəl başda pür kamalı gərəkdi, oturub-durmaqla
ədəbin bilə, mərifət еlmində dolu gərəkdi” məri-
fətlərinə malik, “Danışdığı sözün qiymətin bilə,
kəlməsindən ləli-gövhər süzülə, məcazi danışa,
məcazi gülə, tamam sözü müəmmalı gərəkdi”, –
dəyərinə qadir aşıqdı. Haqq aşiqi və haqq aşığı
olduğu üçün özü haqqında dediyi “Ələsgər haqq
sözün isbatın vеrə, əməlin mələklər yaza dəftərə,
hər yanı istəsə, baxanda görə, təriqətdə bu sеvdalı
gərəkdi” sözlərini tamamilə haqq edirdi. 
    Özünəməxsus təbii gözəllikləri ilə seçilən,
qədim yurd yerlərimizdən olan Göyçə mahalının
Ağkilsə kəndində dünyaya göz açmışdı. Bu gö-
zəlliklər məskəni, bəlkə, Ələsgəri Ələsgər etmişdi?
Dağından-dərəsindən, yaylasından-düzündən, ça-
yından-bulağından, gülündən-çiçəyindən ilham
alıb, bəlkə, aşıq olmuşdu Ələsgər?.. Sözsüz... 
    Adım Ələsgərdir, Göyçə mahalım,
    Dolanım başına, mən dərdin alım,
    Hüsnün şöləsinə xəstə xəyalım
    Pərvanədi, şəmistanlar dolanır.
     Göyçə Ələsgəri bir təbiət sevdalısı, vurğunu
etmişdi. “Bahar fəsli, yaz ayları gələndə, süsənli-
sünbüllü, lalalı dağlar”, “Gözəllər seyrangahısan,
görüm səni var ol, yaylaq!”, “Yazın bir ayıdır –
çox yaxşı çağın, kəsilməz çeşməndən gözəl yığ-
nağın”, “Köçər ellər, düşər səndən aralı, firqətindən
gül-nərgizin saralır” deyir, vəsf edirdi ana yurdunu
şair. Bu təbiətə məxsus hər şey Ələsgər üçün qiy-
mətli, əvəzolunmaz idi. Mahalının təbiəti qədər
oradakı bütün varlıqlar da onun üçün dəyərli idi.
Elə buna görə də “Gedirdim güzarım düşdü bulağa,
ovçu bərəsində maralı gördüm, yatır, inildəyir,
durub boylanır, bir neçə yerindən yaralı gördüm”, –
deyən şairin insanpərvərliyi belə misralanır:
    Təbib olsam, yaraların bağlaram,
    Sinəm üstün düyünlərəm, dağlaram,
    Ələsgərəm, o səbəbdən ağlaram,
    Ananı baladan aralı gördüm.
    Ələsgərin Aşıq Ələsgər olmasında söz yox ki,
İlahidən gələn istedadla, Göyçədən aldığı ilhamla
bərabər, müəllimi aşıqlar aşığı Aşıq Alının da
əvəzsiz xidmətləri danılmazdır. Onun yanında
şəyirdlik edən Ələsgər aşıqlıq sənətinin sirləri
ilə yanaşı, ədəb və mərifət qaydalarını da öyrən-

mişdir. Aşıq Alı Ələsgəri ürəyincə yetişdirəndən
sonra günlərin birində toy məclisində şəyirdinin
şöhrətini qaldırmaq, onu el içində ucaltmaq
üçün özünü qəsdən məğlub edərək sazını qalib
tərəfə – Ələsgərə təslim etmişdir. Ələsgər isə
böyük təvazökarlıq hissi ilə ustadının qarşısında
baş əyib, ona öz ehtiramını vicdanının səsi
olaraq bədahətən belə ifadə etmişdir:
 Bir şəyird ki, ustadına kəm baxa,
 Onun gözlərinə qan damar, damar.
 Elə bu məqamda Aşıq Ələsgərin ustadına verdiyi
cavab onun şəyirdi Nağı ilə birlikdə Naxçıvan
səfərini xatırlatdı mənə. Öncə vurğulayım ki,
Ələsgər şəyirdlik dövrünü başa vurduqdan sonra
şöhrəti qısa zamanda qonşu mahallara yayılmış,

əvvəlcə Göyçədə aşıqlıq etmiş, ağır toy məclisləri
aparmış, daha sonra gözəl bir sənətkar kimi İrəvana,
Naxçıvana, Qazaxa, Qarabağa, Cavanşir ellərinə,
Gəncəyə, Kəlbəcərə çağırılmış, harada olmuşsa,
orada ədəbi, gözəl səsi, bənzərsiz ifası ilə hər kəsi
heyran qoymuşdur. Bəli, Aşıq Ələsgər Naxçıvana
da tez-tez gələr, burada məclislərdə iştirak edər,
məharəti ilə insanları heyran edərmiş. Ələsgərin
yaddaqalan Naxçıvan səfərlərindən biri şəyirdi
Nağı ilə birlikdə olur. Məncə, bu hadisə onun
Naxçıvana yenicə gəlməyə başladığı dövrlərdə
baş vermişdir. Beləliklə, keçək mətləbə. Ətrafdakı
insanların qızışdırıcı “tərifləri” ilə ustadının üzünə
ağ olan və ondan üstün olduğunu söyləyərək
ayrılıb el-el gəzən Nağı günlərin bir günü gəlib
Naxçıvana çıxır. Burada özünü aşıq kimi qələmə
verir. Bir bəyin məclisində söz ona veriləndə
biabırçı vəziyyətə düşür və əlindən sazı alınır.
Onun aşıq yox, hələ kiminsə şəyirdi olduğu
açıqlanır. Nağıya vaxt verilir ki, getsin ustadını
gətirsin, yoxsa vəziyyəti heç də yaxşı olmayacaq.
Hələ ona rişxənd də olunur ki, sən beləsənsə, gör
ustadın nə gündədir. Nağı səhvini başa düşür,
qayıdır, Aşıq Ələsgəri tapır, yalvarır, üzr istəyir,
onunla Naxçıvana getməsini xahiş edir. Onlar yola
çıxırlar. Yolboyu maraqlı əhvalatlarla dolu günlər
yaşayaraq gəlib çıxırlar Naxçıvana. Lakin Ələsgər
Nağıya qəti tapşırıq verir ki, onu, sadəcə, yaşlı,
ağıldankəm qoca kimi qələmə versin, kim olduğunu
deməsin, adını da Solaxqəy deyə təqdim etsin
(qeyd edim ki, Aşıq Ələsgər sazı sol əli ilə ifa
edirmiş). Beləliklə, gəlib çatırlar, burada yenə
məclis qurulur, aşıqlar sazlarını sinələrinə alıb
meydana çıxırlar, oxuyurlar, deyişirlər. Məclisə
daxil olarkən aşıqlar Nağıya: “Ay abırsız, səni
bağlayıb, özünün də sazını almışıq, özün nə bilirdin
ki, indi də gedib bunu gətirmisən, hələ bir bəyi
xərcə saldığın da bəs deyil?!” deyəndə Ələsgər
onlara: “Ustalar, siz deyişirsiniz, ya döyüşürsü-
nüz?”, – deyir. Aşıqlar “deyişirik”, – deməklə
meydan qızışır. Cəfərullah və Əsədullah adlı aşıqlar
haradan deyirlərsə, Aşıq Ələsgər onları bağlayır.
Aralarında pıçıldaşırlar ki, bəlkə, göyçəli Aşıq
Ələsgərin bağlı bəndini bu qocaya deyələr, bununla
qocanı bağlaya bilələr.
    Usta Əsədullah deyir: 
    – Cəfərullah, götür o sözü de!
    Cəfərullah başlayır:
    Altı gündə dünya neçə don geydi,
    Nə üstə əyləşdi bərqərar oldu?
    Əzəl kimlər oldu Turun bənnası,
    Ulduzlar nə təhər yerbəyer oldu?
    Solaxqəy (Aşıq Ələsgər) deyir:
    – Oğul, o söz ki, deyirsən, bə demirsən birdən
söz sahibi böyürdən çıxar, onda neynərsən?
    Cəfərullah: 
    – Nəhlət sənə şeytan, tərs ki, tərs. Nə tərsinə
aşığımış. A qoca, fikrin var bunu da açasan?
Sazı bəri ver!
    Solaxqəy dedi:
    – Qulaq as, oğul!
    Altı gündə dünya iki don geydi,
    Gavi-mah üstündə bərqərar oldu.
    Haqq özü olubdu Turun bənnası,
    Ulduzlar göy üstə yerbəyer oldu.
    Aldı Cəfərullah:
    De, neçədi müqərrəyin mələyi,
    Onların içində hansıdı bəyi?
    Nə canlı, nə cansız, ərşin dirəyi 
    Nə ilə çalındı, mötəbər oldu?
    Aldı Solaxqəy:
    On altıdı müqərrəyin mələyi,
    Hümisədi onun içinin bəyi,
    Nə canlı, nə cansız, ərşin dirəyi 
    Salavat çalındı, mötəbər oldu.
    Beləliklə, deyişmə xeyli davam edir. Aşıq
Ələsgər usta Cəfərullahla Əsədullahın aciz qal-
dığını görəndə deyir:
    Saxla dilin, özün üçün yağıdı,
    Aşıq Ələsgərin odlu çağıdı,
    Alar caynağına, səni dağıdı,
    Göydən yerə parça-para düşərsən!
    Sonda Solaxqəyin Aşıq Ələsgər olduğu, həm
də heç də yaşlı olmadığı bilinir, bütün məclis

əhli onu alqışlayır. Ustadlar isə sazlarını yerə
qoyub məclisi tərk edirlər.
    Üzqarası, qonşuluqdan kənar qonşumuz er-
mənilərin insanlıqdan bixəbər xislətləri bu gözəl
el sənətkarının da həyatını alt-üst edir. 1918-
1919-cu illərdə daşnakların türklərə qarşı törət-
dikləri qırğın nəticəsində Göyçə mahalının var-
yoxu talanır, əhali öz dədə-baba yurdunu tərk
edib başqa yerlərə köçməyə məcbur olur. İki ilə
qədər Yanşaqda yaşayan aşıq-şair sonra Tərtərə
köçür, bir neçə ay da orada qalır. Bu yerlərin hər
birində aşığı hörmətlə qarşılasalar da, onun ürəyi,
gözü Göyçədə idi. Qəlbi tez-tez qubarlanır,
gözünü açıb gördüyü doğma yerlər – Sarınər,
Murov, Muşoy dağları, Xaçbulaq yaylaqları üçün
darıxırdı. Ürəyinin dağını-düyününü “Hanı mən
gördüyüm qurğu-büsatlar!? Dərdməndlər görsə,
tez bağrı çatlar; Mələşmir sürülər, kişnəşmir
atlar, niyə pərişandı halların, dağlar!?”, “Hanı
bu yaylaqda yaylayan ellər!?”, “Hanı mərd
iyidlər, boş qalıb yurdu!?”, “Gözəllər çeşməndən
götürmür abı” kimi misralara çevirib sonda bu
acıları, sanki öz canından çıxararaq deyirdi:
    Həsənnənə, Həsənbaba qoşadı,
    Xaşbulaq yaylağı xoş tamaşadı.
    Arsız aşıq elsiz niyə yaşadı,
    Ölsün Ələsgərtək qulların, dağlar!
     Türkiyədə, İranda və Dağıstanda da ustad bir
sənətkar kimi tanınan aşıq, nəhayət, 1921-ci ildə
Ağkilsəyə qayıtmış, ömrünün son illərini doğma
kəndində yaşamışdır. Lakin Ələsgər özündə əvvəlki
güc-qüvvəti daha hiss etmirdi. Şəxsi həyatında
baş verən bəzi problemlər, yurd həsrəti bu söz sər-
rafının gücünü əlindən almışdı zaman-zaman. Ona
görə də, sanki özünü günahlandırır, ittiham edirdi:
    Səksəni, doxsanı keçibdir yaşım,
    Əzrayıl həmdəmim, məzar yoldaşım.
    Gor deyə tərpənir bəlalı başım,
    Daha köç təbilin çal, qoca baxtım.
     Lakin həyat belədir ki, insana onun arzuladıqlarını
deyil, özünün rəva bildiklərini nəsib edir. Aşıq
Ələsgər də ömrünün 80-90-cı illərində özünə mə-
zardaşını həmdəm bilsə də, hələ onun qarşıda ya-
şayacağı neçə-neçə illər var imiş. O, bir əsrdən
artıq yaşadı. Torpaq onu zamanı çatanda aldı qoy-
nuna. Sinəsində əbədi bir Aşıq Ələsgər abidəsi
ucaltdı. İllərdir ki, bu abidə leytmotivini vətən-
pərvərlik, yurd sevgisi, nadanlığa hayqırtı, mə-
həbbətin tərənnümü, gözəllərin tərifi, təbiətin
təsviri, əxlaqi-tərbiyəvi fikirlərin təbliği, ictimai
eyiblərin tənqidi tutan şair-aşığın dəyərli irsi, folk-
lorşünaslığa qiymətli töhfə olan əsərləri xalqımız
tərəfindən göz bəbəyi kimi qorunur. Aşığın vəfa-
tından sonra Azərbaycan folklorçuları onun əsərlərini
toplayıb yazıya almış və nəşr etmişlər. 1972-ci
ildə Aşıq Ələsgərin anadan olmasının 150 illiyi
Azərbaycanın hər yerində böyük təntənə ilə qeyd
olunmuş, bu münasibətlə Azərbaycan Elmlər Aka-
demiyası tərəfindən onun əsərlərinin ikicildlik
elmi nəşri hazırlanmış və çap edilmişdir. Azərbaycan
Respublikasının Prezidenti cənab İlham Əliyevin
“Aşıq Ələsgərin 200 illik yubileyinin qeyd olunması
haqqında” 2021-ci il 18 fevral tarixli Sərəncamı
ilə bu il görkəmli söz ustadının yubileyi ölkəmizdə
təntənəli şəkildə qeyd olunacaqdır. Sərəncamda
deyilir: “Aşıq Ələsgər çoxəsrlik keçmişə malik
aşıq sənəti ənənələrinə ən yüksək bədii-estetik me-
yarlarla yeni məzmun qazandırmış, xalq ruhuyla
həmahəng əsərləri ilə Azərbaycanın mədəni sərvətlər
xəzinəsinə misilsiz töhfələr bəxş etmişdir... Aşıq
Ələsgərin zəngin poetik irsinin geniş tədqiqi, nəşri
və təbliğinin mühüm mərhələsi mədəni-mənəvi də-
yərlərimizin bütün daşıyıcılarına həmişə qədirbi-
lənliklə yanaşan ümummilli lider Heydər Əliyevin
adı ilə bağlıdır. Sənətkarın yubileyləri məhz ulu
öndərin təşəbbüsü ilə dövlət səviyyəsində qeyd
edilmişdir”. Aşıq Ələsgərin 200 illik yubileyinin
Naxçıvanda da geniş şəkildə qeyd olunması məq-
sədilə  Naxçıvan Muxtar Respublikası Ali Məclisinin
Sədri cənab Vasif Talıbovun Sərəncamı ilə Təd-
birlər Planı təsdiq edilmişdir ki, bu da görkəmli
söz ustadının ədəbi irsinin təbliği istiqamətində
böyük əhəmiyyətə malikdir.
    Bəli, xalqımızın müqəddəs hesab etdiyi çər-
şənbə günü yaradıcılığında əsas xəttə çevrilən
Aşıq Ələsgərin vaxtilə bir çərşənbə günündə
çeşmə başında ərsəyə gələn qoşması zaman-
zaman milyonlarla insanın ən sevimli poeziya
nümunəsi oldu, sözlərinə nəğmə qoşulan onlarla
şeiri kimi, Azərbaycanın və türk xalqlarının
məşhur mahnısına da çevrildi. Adama elə gəlir
ki, sanki Aşıq Ələsgər yaradıcılığı bu qoşma ilə
başlanır, deyilmi? Çünki o çərşənbə, o çeşmə, o
su bir aydınlıq gətirdi aşığın yaradıcılığına. O
çeşmə başında “Ələsgərəm, hər elmdən halıyam”
söyləyən şair-aşığın bu deyimi bütün ömrü və
fəaliyyəti boyu hər an özünü təsdiqlədi və onu
su ömürlü, su istəkli etdi... 

Mətanət MƏMMƏDOVA

Çərşənbə günündə, çeşmə başında...
Aşıq Ələsgər – 200

  O vaxt xalqın düçar olduğu bəlaların
başında savadsızlıq öndə gəlirdi və
ədib qaranlıqdan işığa çıxış yolunu
yalnız onunla mübarizədə elmə, biliyə
yiyələnməkdə görürdü. Hələ 1903-cü
ildə qələmə aldığı ilk mətbu əsəri,
“Şərqi-Rus” qəzetində dərc edilən
“Poçt qutusu” hekayəsində XIX əsr
Azərbaycan kəndindəki cəhalət ön pla-
na çəkilir. Novruzəlinin timsalında
avamlığı, savadsızlığı ifşa, yüzlərlə,
minlərlə belə novruzəliləri tənqid edir,
xalqı savadsızlığa və geriliyə çəkənləri
günahlandırırdı. Yazıçının kiçik gülüş
içərisində böyük bir həyat həqiqətini
açıb göstərməyi, ictimai ədalətsizliyin,
avamlıq və nadanlıq mühitinin həqiqi
və real mənzərəsini yarada bilmək ba-
carığı onun müdrikliyindən xəbər verir.
Cəlil Məmmədquluzadənin bir əsr
bundan qabaq savadlı görmək istədiyi
xalqımızın bu gün bilikli, intellektli
övladları dünyada ölkəmizi təmsil edir,
yaradıcı, təşəbbüskar yetişir, müasir
texnologiyaları mənimsəyir.
    Ustad yazıçının “Usta Zeynal”,
“Pirverdinin xoruzu”, “Buz”,  “Qur-
banəli bəy”, “Quzu”, “Saqqallı uşaq”
və digər hekayələri də ədəbiyyatımızda
milli şüurun təşəkkülündə mühüm rol
oynamaqla, bu gün də sevə-sevə oxu-
nur. Naxçıvan Muxtar Respublikası
Ali Məclisinin Sədri cənab Vasif
Talıbovun 2017-ci il 28 avqust tarixli
Sərəncamı ilə təsdiq olunan “Oxunması
zəruri olan kitabların Siyahısı”na Cəlil
Məmmədquluzadənin hekayələrinin
salınması da gənc nəslin bu hekayələrə
müraciət etməklə mənəvi cəhətdən
zənginləşməsi, milli əxlaqi dəyərləri-
mizə sədaqətli olması, dünyagörüşünün
formalaşmasında əsaslı rol oynayır. 
    Mirzə Cəlili bizə sevdirən əsas mə-
qamlardan biri ana dilinə böyük mə-
həbbət, onun saflığının, təmizliyinin
qorunması yolunda fədakarlıq, inkişafı
üçün göstərdiyi xidmətlərdir. Ədibin
ana dili uğrunda mübarizəsi müasir
dövr üçün də çox aktualdır. Onun məş-
hur “Anamın kitabı” əsəri insanları
ana dilini bilməyə səsləyən, Azərbay-
cançılıq ideologiyasının təşəkkülündə
mühüm rol oynayan dahiyanə əsər-
lərdəndir. Əsərin qayəsini milli müs-
təqillik və birlik, soykökə dərin bağlılıq,
milli məfkurə, istiqlal uğrunda müba-
rizə kimi aktual məsələlər təşkil edir.
Görkəmli mirzəcəlilşünas, akademik
İsa Həbibbəylinin təbirincə desək,
“Anamın kitabı” üç qardaşın komedi-
yası, Ananın faciəsi, Gülbaharın dramıdır.
Əsərdə ərəb-fars, türk-osmanlı, rus-Av-
ropa dillərinə meyil edən Zəhra bəyim
ananın fərqli ölkələrdə təhsil görmüş
üç oğlu – Rüstəm bəy, Mirzə Məhəm-
mədəli və Səməd Vahidin timsalında
öz ana dilində doğru-dürüst danışa bil-
məyənlər, doğma dillərindən, adət-ənə-
nələrindən uzaqlaşanlar tənqid edilir. 
    “Anamın kitabı” əsəri niyə sevilir,
çünki aktualdır, yenidir. Bu gün də
təmiz, saf ana dilimizdə danışmaq-
dansa, gündəlik həyatda  rus, ingilis
dillərində, Türkiyə türkcəsində danış-
mağa üstünlük verənlər kifayət qədər
çoxdur. Ona görə də bu əsər bugünkü
gənclik üçün də əsl vətənpərvərlik,

milli-mənəvi özünüdərk dərsliyidir.
    Görkəmli dövlət xadimi Heydər
Əliyevə sual verirlər ki, ən çox sevdi-
yiniz pyes? – Cəlil Məmmədquluza-
dənin “Ölülər” pyesi, ən çox sevdiyiniz
jurnal? – “Molla Nəsrəddin”, – deyə
cavab verir. Ulu öndər “Ölülər” tragi-
komediyası barədə ayrıca olaraq qeyd
edir ki, “Ölülər” əsəri haqqında mən
tam cəsarətlə deyə bilərəm ki, dünya
ədəbiyyatında buna bənzər ikinci əsər
tapmaq mümkün deyildir. Bu əsər
Cəlil Məmmədquluzadənin həm nə
qədər böyük filosof, psixoloq olduğunu
göstərir, həm də onun yalnız özünə-
məxsus yaradıcılığını və özünəməxsus
fikir istedadını əks etdirir”. Bu əsərlə
Cəlil Məmmədquluzadə dini təhrif
edənləri, dindən istifadə edib, fırıl-
daqçılıqla məşğul olanları ifşa edir,
tənqid atəşinə tutur, həm də insan mə-
nəviyyatının nə qədər əhəmiyyətli ol-
duğunu göstərir. “Zakavkazye” qəze-
tində Hüseyn Minasazov onun haq-
qında yazırdı: “Bütün pyes kədərlidir,
realdır. Müsəlman həyatının bütün ya-
raları – zülmət, cəhalət, fanatizm, ru-
haniliyin müqəddəsliyi qarşısında kor-
koranə sitayiş etməyə sadəlövhcəsinə
inam, çoxarvadlılığın dəhşətləri, mü-
vəqqəti, yarımsaatlıq nikahlar... Məm-
mədquluzadənin pyesi bax bunlardan
bəhs edir”. “Ölülər” əsəri bugünkü
günə qədər yazılan dram əsərləri ara-
sında xüsusi bir yer tutur. Təəssüf ki,
bu gün də cəmiyyətdə din pərdəsi ar-
xasında əyri yollar seçən,  mənəviy-
yatca geridə qalan insanlar az deyil.
Məhz bunun üçün “Ölülər” əsəri ak-
tualdır və bizə bu gün də lazımdır.
     Cəlil Məmmədquluzadənin publisist
irsi də janr və forma cəhətdən orijinal,
rəngarəngdir.  Dərinməzmunlu, məzəli,
zarafatyana, düşündürücü, qəmli felye-
tonları, süjetli oçerkləri, kəsərli, işgüzar
məktubları, kiçik miniatürləri, sual-
cavab şəklində yazıları onu dövrünün
Azərbaycan milli publisistika məktəbinin
ən görkəmli simasına, həmişəmüasir
Molla Nəsrəddininə çevirib. Ədibin
özünün də qeyd etdiyi kimi “Molla
Nəsrəddin”i təbiət özü yaratdı, zəmanə
özü yaratdı.  “Molla Nəsrəddin” jurna-
lının nəşri ilə Azərbaycanda, eləcə də
türk-müsəlman dünyasında ilk dəfə sa-
tirik jurnalistikanın əsası qoyuldu. Mirzə
Ələkbər Sabir, Nəriman Nərimanov,
Əbdürrəhim bəy Haqverdiyev, Məmməd
Səid Ordubadi, Ömər Faiq Nemanzadə,
Əli Nəzmi, Əliqulu Qəmküsar kimi ya-
zıçı və jurnalistləri öz ətrafına toplayan
bu mətbu orqan  Azərbaycan sərhədlərini
aşaraq dünyada da sevilməyə başladı.
Jurnal 25 illik fəaliyyəti dövründə na-
danlıq, gerilik, savadsızlıqla mübarizə
apardı, dil, din, demokratizm və azadlıq
məsələləri milli şüurun, milli özünüdərk
və istiqlal məfkurəsinin formalaşmasında,
qabaqcıl ideyaların təbliğində mühüm
rol oynadı. Bütün bunlar jurnala ümum-
xalq məhəbbəti, beynəlxalq aləmdə bö-
yük nüfuz qazandırdı. Yaxın və Orta
Şərqdə “Molla Nəsrəddin məktəbi” adlı
qüdrətli mətbuat və ədəbiyyat məktəbi
yarandı və onun davamçıları formalaşdı. 
     Qeyd edim ki, Mirzə Cəlilin publi-
sistikasında Azərbaycançılıq mövzusu

özünəməxsus yer tutur.  Böyük ədibin
“Molla Nəsrəddin” jurnalının 27 noyabr
1917-ci il tarixli 24-cü nömrəsində çap
olunan “Azərbaycan” məqaləsi bu gün
də Azərbaycançılıq ideologiyasının əsa-
sını təşkil edir. Bu məqalədə Cəlil Məm-
mədquluzadə dövrünün üsyankar çağı-
rışçısı, istiqlalçı obrazındadır: “Bəzi vaxt
otururam və papağımı qabağıma qoyub
fikrə gedirəm, xəyalata cumuram, özüm-
dən soruşuram ki: – Mənim anam kimdir?
Öz-özümə də cavab verirəm ki: – Mənim
anam rəhmətlik Zöhrəbanu bacı idi. –
Dilim nə dildi? – Azərbaycan dili! –
Yəni Vətənim haradır? – Azərbaycan
vilayətidir. Demək, çünki dilimin adı
türk-Azərbaycan dilidir, belə məlum
olur ki, Vətənim də Azərbaycan vilayə-
tidir... Axır, dünyavü və aləm dəyişildi,
hər bir şey qayıdıb öz əslini tapdı, hər
mətləbə əl vuruldu, gəlin biz də bir dəfə
oturaq və keçə papaqlarımızı ortalığa
qoyub bir fikirləşək görək, haradır bizim
Vətənimiz. Gəlin, gəlin, ey unudulmuş
Vətənin cırıq-mırıq qardaşları! Gəlin
görək beşikdə yad millətlərin südünü
əmmiş, Vətənimizdən yadırğamış və
millətimizin ruhundan xəbərsiz bir para
millət başçılarımız sizə nə gün ağlaya-
caqlar. Niyə sakitsiz, ey mənim lüt-
üryan Vətən qardaşlarım?! ” “Azərbay-
can” məqaləsini milli oyanış və siyasi
intibah dövrünün həqiqi manifesti kimi
qiymətləndirən akademik İsa Həbib -
bəyli yazır: “Azərbaycan” məqaləsi –
xalqımızın müstəqil və demokratik dövlət
quruculuğu prosesindəki ümummilli və-
zifələrinin publisist tərcümanı, carçısı,
vətəndaşlıq harayının ifadəsidir. “Azər-
baycan” məqaləsi – Azərbaycan coğra-
fiyasının, vətəndaş ədib Cəlil Məmməd-
quluzadənin mahir qələmi ilə çəkilmiş
nadir publisist xəritəsidir”. Ədibin Azər-
baycana, doğma Vətəninə  sevgisi, mə-
həbbəti tükənməzdir. Məhz buna görədir
ki, öz Vətəninin dərdini özününkü bilir,
ona çarə tapmağın yollarını axtarıb tapır. 
    Cəlil Məmmədquluzadə publisisti-
kası bu gün biz jurnalistlər üçün də
böyük bir məktəb, necə yazmağı, nədən
və niyə yazmağı öyrədən örnəkdir.
Cəlil Məmmədquluzadə həyatdan kö-
çəndən sonra da ölməzlik qazanan dahi
şəxsiyyətlərimizdəndir. 
    Bu gün dahi yazıçının doğulduğu
Naxçıvan şəhərindəki ev-muzeyi, vax-
tilə müəllimlik etdiyi Nehrəmdə və
Cəlilkənddə xatirə muzeyləri bu yer-
lərdə yaşayan insanların, xüsusilə də
gənclərin ən çox ziyarət etdiyi ünvanlar
olmaqla, həm də onlarda bu dahi Vətən
oğlu haqqında aydın təsəvvür yaradır.
Bu gün Cəlil Məmmədquluzadənin
adını daşıyan Naxçıvan Muxtar Res-
publika Ədəbiyyat Muzeyi, Naxçıvan
Dövlət Musiqili Dram Teatrı həm ya-
zıçının özünün, həm də Azərbaycanın
digər tanınmış yazarlarının həyat və
fəaliyyətlərini, ədəbi irslərini təbliğ
edən mədəniyyət ocaqlarımızdır. Bütün
bunlar, o cümlədən ədibin yubileylərinin
doğma diyarımızda yüksək səviyyədə
qeyd edilməsi ona göstərilən ehtiramın
bariz nümunəsi olmaqla, Cəlil Məm-
mədquluzadə irsini yaşatmaq baxımın-
dan mühüm əhəmiyyətə malikdir. 
                - Güntac ŞAHMƏMMƏDLİ

Həmişə müasir və aktual 
“Poçt qutusu”, “Ölülər”, “Anamın kitabı” əsərlərinin, ya da təkcə

“Molla Nəsrəddin” in adını çəkmək kifayətdir ki, onu hamı tanısın. Bu bö-
yük qələm sahibi hekayələri, dram əsərləri, məqalələri ilə hər kəsin ailəsinin
bir üzvünə çevrilib. Bunun əsas səbəbi Mirzə Cəlilin xalqın dilində danış-
ması, onun dərdini başa düşməsi, dərmanının nədə olduğunu bilməsindədir.
Ədibin yaradıcılığında öz əksini tapan məsələlər kəndli, şəhərli, kasıb, döv-
lətli, bir sözlə, bütün kütlələr üçün başadüşüləndir. Məhz buna görədir ki,
Cəlil Məmmədquluzadənin əsərləri bu gün də müasirdir, aktualdır. Gözünü
birinci dəfə açanda dünyanı qaranlıq görməsinə baxmayaraq, sonralar xal-
qının düçar olduğu sıxıntıları, bəlaları aydınca görür, onun xoşbəxtliyi na-
minə əlinə qələm alır. “Sizi deyib gəlmişəm” söyləyərək söhbətini xoşlama-
yan, dinləməyən, bəzi bəhanələrə ondan qaçıb qeyri-vacib əməllər dalınca
gedənlərə rəğmən Vətəni, xalqı üçün yanan ürək çırpıntılarını, ümid, arzu
və ideallarını yazmağa davam edir. Bəzən bu yolda təqiblərə məruz qalır,
amma yenə də Vətən, millət dərdini yadından çıxarmır, milli məqsəd və əqi-
dəsindən heç vaxt dönmür.

    Qədim inanc sistemində dünyanın yaranmasında iştirak edən
dörd ünsür – su, torpaq, yel, od ünsürlərinin özünəməxsus və
maraq cəlb edən yeri var. Bu ünsürlərin insan və təbiət üçün
əsas həyati əhəmiyyət daşıması məqamı şifahi yaradıcılıq ör-
nəklərinin çoxunda öz əksini tapmaqdadır. Odur ki, mərasim
folklorunda da bu dörd müqəddəs ünsür xalq təsəvvürünə uyğun
olaraq təzahür edir. Dünyanın yaranmasında iştirak edən su,
torpaq, yel, od mifizmi xalq təfəkküründə dərin iz salaraq ilaxır
çərşənbələrin də xüsusiləşməsini şərtləndirir.

    Novruzqabağı çərşən-
bələr bu çərşənbələrdə
keçirilən ayin-rituallarla
zəngindir. Hər çərşənbə-
də bu zaman oyanan ün-
sürə uyğun olaraq rituallar
keçirilir. Lakin su ilə bağlı
rituallar Nov r uzöncəsi və
Novruzsonrası mərasimlərin əsasını təşkil etməkdədir. 
    Su – dünyanın ilkin yaradılış stixiyasıdır. Su həm də dünya
mifoloji düşüncəsində yaradıcı başlanğıcdır. Elə mifoloji düşüncələrə
əsaslanaraq demək olar ki, su möcüzəsi dünyanın yaranmasında
Yaradanın həmkarı kimi iştirak edir. Yunan mifologiyasına görə,
su – ölü və diri su funksiyasını daşıyır. Bəzi təsəvvürlərdə su,
torpağı “doğmağa” məcbur edən canlıdır. Su struktursuzdur, hara
gəldi axır, göydən yağır, yerdən çıxır, beləliklə də, geniş məkanı
tutur. Buna görə də əski düşüncə onu ilkin yaradılış çağı, xaosun
bir stixiyası kimi təsəvvür etmişdir.
    Azərbaycan folklorunda, o cümlədən nağıllarında da su ilə
bağlı inanclara və onları təmsil edən obrazlara tez-tez rast gəlinir.
Özünün çoxsaylı araşdırmalarında su ünsürünün türk mifologiyasında
oynadığı rola xüsusi diqqət yetirən professor Mirəli Seyidov
yazır: “Suya və bitkiyə (ağaca) inam türk xalqlarının əski inamlar
aləmi ilə bağlıdır. Su da, ağac da (dünya ağacı) ilkindir. İnsan və
həyat onlardan yaranmışdır. Su və dünya ağacı insanlara can, ruh
verir. Bu mifoloji baxış ibtidai insanın həyat tərzindən, yaşayışından,
dünyanı dərk etməsindən yaranmışdır. Əski insan üçün su və
ağac (bitki) onun həyatı, yaşayışı üçün əsas idi. Buna görə də
onlar bir çox xalqlarda mifikləşmişdir. Bu səbəbdən də insan
suda, bitkidə əbədilik, ölməzlik axtarmışdır.
    Əvvəldə söylədiyimiz kimi, dünyanın yaranmasında ilkin
başlanğıc hesab edilən su ilə bağlı düşüncələr mövsüm mərasimlərinə
də öz təsirini göstərmişdir. Qışı çillələrə bölən etnos “Boz ay”
adlanan sonuncu mövsümü də çərşənbələrə ayırır. Və bu çərşənbələrin
birincisi ilkin yaradılış başlanğıcı olan suyun adı ilə bağlanır. Elə
həmin zamanlardan “Su çərşənbəsi” adlanan ilk ilaxır çərşənbə
xalq arasında Baharın ilk başlanğıcı hesab edilərək qeyd olunur.
    Su çərşənbəsi xalq arasında “sular Novruzu”, “gözəl çərşənbə”
adları ilə də tanınmaqdadır. Su çərşənbəsində Azərbaycanın
müxtəlif regionlarında, o cümlədən Naxçıvan Muxtar Respublikası
ərazisində su ilə bağlı bir çox ayinlər icra olunur. Naxçıvanın bəzi
regionlarında su çərşənbəsində bir sıra ayinlərin icrasını mütləq
sayırlar ki, bu da bir çox mifoloji inamların əsasını təşkil edir.
Xoşagəlməz yuxuların suya danışılması, su ilə qorxunun bədəndən
çıxarılması, pal-paltara, ev-eşiyə təzə su çilənməsi qədim türklərin
suya inamı ilə əlaqəlidir. Bunu xalq yaradıcılığı örnəkləri içərisində
yaranmış arxaik janr nümunələri sübut edir: “Yuxuda su görmək
aydınlıqdır”, “Səfərə çıxan insanın arxasınca su atarlar”, “Lal
axan sudan keçməzlər”, “Suyun lal axanı, adamın yerə baxanı”,
“Su səhəngi suda sınar”, “Su bir yerdə qalanda iylənər” və digər
bu kimi nümunələrdə də suyun əski türk aləmində müqəddəs
bilinən anlayışlar sırasında olduğu sübut edilir. Ümumən, Azər-
baycan, o cümlədən muxtar respublikamızın ərazilərinin folklor
yaddaşında su çərşənbəsi ilə əlaqəli inanc və sınama nümunələri
də diqqətçəkəndir:
     İlk çərşənbədən başlayaraq qonşuya axşamçağı ələk, maya, kibrit
verilməz. Zərurət olduqda, diləyə gələn qadındırsa, başından örpəyini,
kişidirsə, papağını götürüb, istədiyini verərlər. Su çərşənbəsində evə
süpürgə çəkmək yaxşı sayılmaz. Əks halda, bu, ev sahibinə “xoş
gəlməz”. Su çərşənbəsində övlad həsrətində olan qadının başına su
qırxlamaq ayini icra olunur. Bu ayindən sonra həmin qadının övladı
olacağına inam yaranır. Canında qorxuluğu olan, qorxan insanın
başına su çərşənbəsində su qırxlamaq məqbul sayılır. 
    Su çərşənbəsində qadınların sevərək icra etdikləri ayinlərdən
biri də axar su üzərinə getməkdir. Səhər tezdən durub axar su
üzərinə gedən insan danışıb-dinmədən, qəlbində arzu tutaraq
həmin sudan içərsə, arzuları çin olar. Su çərşənbəsində axar su
üzərindən tullanmaq, keçmək də məqbul sayılar. Bu ayinlər
hazırda da Azərbaycanın müxtəlif regionlarında, o cümlədən
muxtar respublikamızın ərazisində ənənəvi şəkildə icra olunmaqdadır.
Su çərşənbəsinin saf qədəmi uğurlu olsun! Elə bu məqamda
Dədəmiz Qorqudun su kimi duru alqışı da yada düşür: “Qamən
axan görglü suyunuz qurumasın!”

Aytən CƏFƏROVA
AMEA Naxçıvan Bölməsinin əməkdaşı,

